
				Halaman ini tervalidasi



TAO TEH KING.








poesing pada poedjian atawa tjelahan, baroelah orang bisa terlolos dari itoe segala perasa'an tida enak, kerna itoe sikep ada tjotjok sama tjara bekerdjanja Tao.


Begitoepoen kapan orang hendak lakoeken satoe pakerdja'an besar, jang membawa kafaedahan bagi orang banjak, tida perloe ia koedoe riboet poekoel gembrèng aken gemborin maksoednja jang besar itoe, hanja ia haroes moelai dari jang ketjil dan sedikit lebih doeloe, seperti oepamanja, ia moesti biasaken dirinja boeat bekerdja diam-diam dengen tida lekas bosen, tida hargaken poedjian dan tida perdoeli tjelahan, berlakoe dengen soenggoe hati dan djoedjoer, mempoenjai toedjoean tetep, dan tida pandang rendah boeat moelai satjara ketjil bersama sedikit kawan lebih doeloe, dengen dipilih jang tjotjok dan bisa saling mengarti atawa bersatoe haloean, kerna djikaloe dalem kalangan ketjil dan gampang dioeroes orang tida mampoeh bekerdja baek dan rapih, bagimanatah bisa diharep ia nanti sanggoep lakoeken gerakan besar dengen berhatsil? Kapan si paman tani tida mendjaga dengen terliti iapoenja bibit, bagimanatah ia bisa dapetken panen jang bagoes? Djikaloe soedah ada bibit jang baek dan tanah jang gemoek, dengen sendirinja itoe tetan eman nanti toemboe soeboer. Sabaliknja kaloe itoe bibit djelek dan disebar atas tanah koeroes dan kering, maski orang bekerdja bagimana radjin dan giat, tjape lelahnja aken tersia-sia atawa tjoemah memberi hatsil jang tida satimpal. Maka itoe saorang boediman bisa melakoeken pakerdja'an besar zonder riboet dan tida pernah tjoba aken bikin apa jang ia lakoeken kaliatan bersifat besar. Inilah lantaran barang jang besar ada dimoelai dari

